Pas, Mercedes dan ulama


PARTI Islam Se-Malaysia (Pas) adalah sebuah parti politik yang amat tradisional. 


Dalam muktamar tahunan parti itu yang berakhir Ahad lalu, masih ada ahli jawatankuasa Dewan Ulama Pas menghadiri mesyuarat dengan memakai baju Melayu, kain pelikat dan selipar getah.


Parti yang ditubuhkan 47 tahun lalu itu merupakan sebuah parti yang masih kuat dengan imej desa, begitu rapat dengan agama, penuh dengan semangat sukarelawan, setiakawan dan dalam muktamar Pas yang baru lalu, ahli-ahli parti itu bergotong-royong menyembelih enam ekor lembu. Mereka memasak bersama-sama.


Muktamar Pas, bagi orang yang tidak biasa, adalah seperti kenduri besar di sebuah kampung Melayu.


Bagaimanapun, Pas juga bagi mereka yang bermata tajam, adalah sebuah parti politik unik yang sedang berubah. Kuasa telah menukar imej parti itu tanpa disedari, terutama pembawaan dan identiti sesetengah pemimpin Pas.


Ketika Presiden Pas, Datuk Fadzil Noor menyampaikan ucapan dasar bertemakan ''Bertekad Mencapai Kemenangan'' pada muktamar di Taman Melewar, Kuala Lumpur Jumaat lalu, di luar Markaz Tarbiyah itu terdapat berderet kereta para pemimpin Pas.


Jenis kereta yang dipakai membayangkan pengaruh dan kuasa politik yang mereka pegang. 


Para pemimpin yang datang dari negeri-negeri lain di Semenanjung hanya memandu Proton Saga, Toyota atau jika mereka berada sedikit, mereka menaiki Mercedes Benz yang telah berusia 20 tahun.


Tetapi pemimpin-pemimpin Pas dari Kelantan datang ke Taman Melewar dengan Mercedes Benz S320 dalam kes Menteri Besar Kelantan, Datuk Nik Abdul Aziz Nik Mat atau Mercedes E230 yang merupakan kereta rasmi Timbalan Menteri Besar Kelantan, Datuk Abdul Halim Abdul Rahman. 


Walaupun dalam ucapan dasarnya, Fadzil Noor menekankan ''adalah salah bagi ahli gerakan kita meletakkan harapan bahawa dengan menyertai Pas kita akan mendapat kemewahan di dunia'' namun kereta besar para pemimpin Pas dari Kelantan memperlihatkan bahawa kuasa, apabila telah dipegang, akan membawa kepada kemewahan sedikit demi sedikit.


Kemewahan itu akan datang secara semula jadi, dan yang anehnya ialah ia jarang kita sedari. 


Mendengar ucapan Fadzil selama satu jam 45 minit itu, kita menemui Pas yang bertunjang kepada idealisme Islam, antisekularisme, kuat semangat kemelayuan dan pada masa yang sama kita berhadapan dengan sebuah parti yang melihat pembangunan kompleks masyarakat dengan penyelesaian ortodoks. 


Ketika menggariskan dasar-dasar umum parti, Fadzil mengupas isu-isu ekonomi, penyakit sosial dan murtad berdasarkan kaca mata seorang pemimpin pembangkang. Beliau merupakan seorang yang kritis dan kaedah yang beliau gunakan tidak jauh berbeza daripada DAP, dalam erti kata ''apa yang kami buat adalah model yang perlu dicontohi, apa yang kerajaan buat adalah tidak baik dan perlu ditolak''. 


Bagaimanapun, apabila pemimpin Pas lain kemudian menghuraikan kepada para perwakilan parti itu interpretasi dasar-dasar yang telah digariskan oleh Presiden Pas, kita akhirnya menemui warna sebenar parti tersebut. 


Ketua Dewan Ulama, Harun Taib memberitahu persidangan ulama-ulama pada muktamar itu bahawa keseluruhan pasaran saham dan produk insurans yang wujud di negara ini sekarang - meskipun dijalankan secara Islam - adalah haram. 


Beliau misalnya meminta ahli-ahli Pas yang membeli atau menjadi ejen MNI Takaful, produk insurans Islam, supaya berhenti daripada ''terlibat dengan perkara yang tidak halal''. 


Ucapan dasar Presiden Pas yang agak sederhana, dan hanya disambut dengan dua kali teriakan takbir Allahuakbar, rupa-rupanya berhadapan dengan satu gerakan dalam Pas yang lebih radikal, ekstrem dan menuntut satu rombakan komprehensif terhadap semua sistem di negara ini. 


Lebih jauh daripada itu, Harun mahu supaya kekuasaan politik dan ulama disatukan kembali, dan beliau menceritakan bagaimana penyatuan tersebut berakhir pada tahun 1924 apabila khalifah Islam Othmaniah di Turki dijatuhkan oleh kumpulan ahli politik sekular.


Beliau memberi contoh Kelantan yang diperintah oleh ulama Pas sebagai lambang bahawa ''hanya ulama boleh mengekalkan kestabilan politik, ekonomi dan sosial'' di dunia ini. Logik yang Harun tidak kemukakan ialah jika penyatuan institusi ulama dan politik dapat menjamin kestabilan, mengapakah empayar Islam Othmaniah di Turki - yang memberi peranan besar kepada ulama-ulama - juga boleh runtuh dan berkubur. 


Dalam ucapan dasarnya, Fadzil menyifatkan muktamar Pas tahun ini diadakan dalam ''suasana yang sungguh berlainan dari masa lalu, satu suasana tidak menentu dalam suhu panas yang bukan kepalang''.


Sebagai parti pembangkang yang bercita-cita merebut kuasa, beliau mahu suasana ini berterusan sehingga pilihan raya umum akan datang, yang entah bila akan diadakan.


Pas secara sistematik sedang menyediakan ahli-ahli parti itu menghadapi pilihan raya umum. Mesej yang cuba disampaikan kepada ahli-ahli parti pada muktamar tahun ini ialah mereka perlu balik ke tempat masing-masing dan segera memulakan kempen pilihan raya. 


Dilema para pemimpin Pas ialah antara membanyakkan kawasan pilihan raya yang ditandingi atau menekankan kepada kualiti kemenangan. Ada desakan supaya Pas meletakkan calon-calon hanya di kawasan-kawasan Parlimen dan Dewan Undangan Negeri yang parti itu mempunyai harapan untuk menang. 


Mohd. Amin Yaakub, seorang pemimpin veteran Pas yang mewakili para perwakilan dalam ucapan penangguhan muktamar itu mengingatkan, ''Kita jangan kira berapa calon kita letak, tetapi berapa kerusi kita boleh menang.''


Beliau yang pragmatik menggesa pemimpin-pemimpin Pas supaya memikirkan keterbatasan grass root parti itu. Dalam satu ucapan yang berterus terang, Mohd. Amin berkata: ''Apa guna bertanding jika hilang wang pertaruhan.'' 


Kekuatan Pas selama ini hanya tertumpu di Kelantan dan Terengganu, manakala di negeri-negeri lain pengaruh parti itu agak terhad. Bagaimanapun, di dalam parti itu banyak pemimpin melihat penglibatan Pas dalam pilihan raya secara filosofikal. Pada mereka, ia adalah satu bentuk dakwah.


Atas pertimbangan inilah, tanpa mengambil kira pandangan pemimpin veteran seperti Mohd. Amin, Fadzil mengumumkan pada sidang akhbar di hari akhir muktamar bahawa Pas akan tetap bertanding dalam pilihan raya negeri di Sabah walaupun beliau tahu bahawa parti itu tidak akan dapat pergi jauh. 


Di daerah Tawau, mengikut Kadarisman Kadiran, wakil Pas Sabah yang bangun membahaskan ucapan dasar, Pas hanya mempunyai 480 ahli. Kadarisman menjelaskan tentang karektoristik politik Sabah dengan berkata: ''Rakyat Sabah, jika kita meminta mereka menyertai kita, akan bertanya mana peruntukan untuk rakyat Sabah dari Pas.'' Tanpa memberi mereka sesuatu, kata beliau, Pas masih jauh untuk bertapak di Sabah.


Mazlan Aliman, yang mewakili badan perhubungan Pas Johor, pula memberitahu muktamar itu bagaimana sukarnya Pas untuk mencari pengaruh di Johor terutama di kalangan orang Melayu tua. ''Kita kena bagi golongan tua ini mati dahulu, baru kita boleh bertapak,'' katanya. Harapan Pas di negeri itu, kata beliau, hanya pada para pengundi muda.


Mazlan ialah seorang ahli Pas yang bersuara garang tetapi gemar menjadikan poligami sebagai jenaka dalam ucapannya. Beliau menyedari bahawa Pas tidak mungkin menang di Johor tanpa wujud kerjasama dengan orang bukan Islam terutama pertubuhan-pertubuhan politik Cina. 


Dalam kempen pilihan raya lepas, menurut Mazlan, beliau pernah memasuki pasar babi untuk berkempen dan minum di kedai-kedai teh ginseng Cina, tetapi beliau dipandang serong oleh orang Pas sendiri. 


Pas Johor mahu pucuk pimpinan Pas Pusat menentukan bentuk hubungan yang boleh dibuat dengan pertubuhan-pertubuhan Cina. ''Kita nak juga panggil Lim Kit Siang, Lim Guan Eng dan Karpal Singh,'' katanya. 


Fadzil dalam ucapan penangguhannya memberi respons kepada isu yang dibangkitkan. Beliau menjelaskan, Pas tidak menghalang mana-mana unit dalam parti itu ''bercakap dengan orang Cina''.


Dalam nada mengkritik, beliau mempersoalkan, ''Mengapa bila kita cakap dengan orang Cina, kita mesti cakap dengan DAP? Kita harus lebih terbuka, kita tidak boleh membatasi masyarakat Cina dalam kelompok tertentu sahaja.''


Atas kepentingan strategik, Fadzil jelas tidak mahu Pas mempunyai hubungan politik dengan DAP. 


Kemuncak kepada muktamar Pas yang berakhir Ahad lalu bukan ucapan penangguhan Presiden parti itu tetapi perbahasan satu usul Dewan Ulama mengenai kriteria pemilihan calon-calon pilihan raya Pas. 


Muktamar Pas bermula tanpa emotionalisme tetapi tamat dengan pertembungan idea. Mohd Zain Ibrahim, seorang ulama yang berjubah dan memakai serban, mengemukakan usul yang berbunyi: ''Memandangkan pilihan raya umum semakin hampir dan Pas amat memerlukan calon-calon yang setia dan iltizam dengan jamaah, maka kami mengambil ketetapan bahawa calon-calon yang dipilih untuk bertanding hendaklah terdiri daripada mereka yang istiqamah dengan Pas.''


Reaksi daripada kumpulan sederhana dan tidak berpendidikan agama dalam Pas terhadap usul ini sungguh di luar jangkaan. Penyokong usul dari Dewan Ulama mahu hanya mereka yang aktif dalam program-program keagamaan dan telah dipastikan kesetiaan kepada perjuangan parti dipilih sebagai calon pilihan raya. Kononnya, mereka tidak mahu kejadian calon pilihan raya Pas Bandar Tun Razak melompat masuk UMNO beberapa hari sebelum pilihan raya tahun 1995 berulang.


Mohsinur Tahir, perwakilan dari Kuala Langat dan Aris Awang dari Kuala Kedah yang bangun menentang usul itu (tanpa memetik hadis dan ayat al-Quran) membantah atas alasan bahawa parti perlu percaya penuh kepada pucuk pimpinan Pas dan Majlis Syura untuk memilih calon-calon pilihan raya parti itu. 


Implikasi usul tersebut ialah orang seperti bekas pemimpin atau ahli Parti Melayu Semangat 46, walaupun mereka menyertai Pas sekarang, tidak lagi berpeluang menjadi calon pilihan raya Pas.


Oleh kerana usul itu datang daripada Dewan Ulama, kriteria pemilihan calon bukan berasaskan strategi politik dan populariti tetapi menggunakan pendekatan agama.


Apabila pemberita mengajukan pandangan itu kepada Aris yang menentang usul tersebut, Naib Ketua Pemuda Pas Negeri Kedah itu menafikan wujud pertembungan antara ulama dan kumpulan sederhana dalam Pas. ''Pandangan begitu salah,'' kata Aris, tersenyum. ''Kita bukan lawan ulama, kita lawan hujah.''


Dewan Ulama yang mempunyai keanggotaan kira-kira 1,000 orang adalah kumpulan kecil dalam Pas tetapi amat berpengaruh kerana mereka menguasai masjid, sekolah agama dan madrasah-madrasah. 


Dalam perbahasan, kedua-dua kumpulan tidak mahu mengalah. Wakil Dewan Ulama, Mohd. Zain bangun lagi. Tegasnya: ''Istiqamah bukan sekadar usul tetapi satu peringatan supaya apabila kita mati esok, kita tidak akan ditanya oleh Allah.'' 


Mohsinur tetap membantah, dan beliau menjawab: ''Jika usul itu hendak menghalang pemimpin Pas lompat parti, dalam Pas sudah ada ulama besar lari. Presiden Pas pun ada yang lari, ini kalau kita hendak kira pasal lari.''


Mendengar hujah itu, muktamar dipenuhi gelak ketawa. Ramai perwakilan tersenyum sinis kerana tahu cerita Mohsinur merujuk kepada Nakhaei Ahmad, tokoh ulama Pas yang menyertai UMNO dan Allahyarham Datuk Asri Muda, yang memimpin Pas masuk Barisan Nasional pada akhir tahun 70-an. 


Perdebatan tersebut nampaknya seperti tidak selesai sehinggalah Presiden Pas, Fadzil Noor campur tangan menawarkan kompromi bagi mengelakkan perbezaan pendapat antara Dewan Ulama dan kumpulan sederhana bertukar menjadi pergeseran serius. 


Katanya: ''Usul ini boleh kita kompromikan kerana kalau dewan terima usul ini, ia akan beri kesan; kalau tolak seolah-olah muktamar tidak beri perhatian.'' Beliau mencadangkan supaya usul itu dipinda kepada, ''Maka kita menegaskan semula bahawa calon-calon yang akan kita pilih terdiri daripada calon yang beristiqamah dengan Pas.'' 


Mohsinur kemudian bangun sekali lagi. Beliau tersenyum, dan berkata, ''Tolak ansur ini boleh diterima kalau kena gaya. Saya kira ini satu kredit kepada Pas bahagian Kuala Langat. Saya terima.'' 


Apabila pengerusi tetap muktamar meminta para perwakilan menyatakan konsensus masing-masing terhadap pindaan usul itu, lelaki dan wanita di dalam dewan yang hanya disejukkan oleh kipas-kipas angin itu berdiri. Mohsinur dan Aris juga bangun.


Semua orang kelihatan lega termasuk Fadzil serta tokoh-tokoh ulama seperti Nik Aziz, Hadi Awang dan Harun Taib. 


Dewan kemudian mendengar seorang lelaki menjerit ''Takbir!'' dan perkataan itu disusuli pekikan ''Allahuakbar'' yang bergemuruh. Di luar dewan, beberapa pegawai Pas cuba mengecilkan signifikan insiden itu. Adakah mereka cuba menyembunyikan sesuatu? Hanya Tuhan yang tahu.


Oleh: BAHAROM MAHUSIN





